Micheál Ó Ráighne

Bóithrín  na  hAille  Báine

sliocht as an úrscéal

Bhuail sé soir tigh Jude. Chuir Jude fáilte roimhe. “Muise cé’ chaoi bhfuil tú, a Mhicil?” a deir sí. “M’anam go bhfuil mé rímhaith, a Jude,” a deir sé, “chomh maith is a bhí mé oíche ná lá riamh.”


“Muise a chonách sin ort,” a deir sí, “an bhfuil aon scéal nua agat?”


“Diabhal scéala,” a deir Micil, “ach amháin go bhfuil obair ag tosú ar an mbaile amárach. Tom Mór a bhí a rá liom, gur fhógair an sagart é ag an Aifreann inniu.”


“Muise an mar sin é, a stór,” a deir Jude. “Cén áit?”


“Bóithrín na hAille Báine atá le réiteach ó bhun go barr,” deir Micil.


“Nach mór an mhaith do mhuintir an bhaile seans a bheith acu slám airgid a shaoradh agus nach é atá ag teastáil,” deir Jude. “Is dócha go mbeidh tú féin ag lorg oibre ann.”


“Muise is maith liom an seans a fháil,” a deir Micil, “fear gan pian ná tinneas, nach obair agus airgead atá ag teastáil uaidh.”


“M’anam gur fíor duit,” a deir Jude.


“Bhuel,” a deir Micil, “sé an rud is measa dom anois nach bhfuil aon chlog agam agus tá orm a bheith ag balla Jack Mhóir ag an hocht a chlog ar maidin.”


“Diabhal clog agamsa,” a deir Jude, “dá mbeadh thabharfainn dhuit é.”


“Go raibh míle maith agat,” a deir Micil. “Ach tá rud agat chomh maith le clog má thugann tú dom é.”


“Céard é sin?” a deir Jude.


“Coileach atá i gceist agam,” a deir Micil.


“Tabharfaidh agus fáilte,” a deir Jude. “Tá trí cinn acu ann. Áilín deireadh bliana. Tabhair leat do rogha ceann acu.”


“Go raibh míle maith agat,” a deir Micil.

Chuir sé gráinne sa bpíopa agus dhearg sé é. D’fhan sé tamall ag caint le Jude agus plúchadh deataigh tobac os a chionn. Tar éis tamaill d’iarr sé ar Jude ceann de na coiligh a chur i mála dó. Fuair sí mála agus cúpla mám coirce, amach léi ar an tsráid agus thosaigh sí ag glaoch ar na coiligh, “tiúc, tiúc, tiúc,” aici as ard a cinn. 

Ba ghearr go raibh na coiligh agus na cearca anoir as an iothlainn aici, ag cartadh thart ar an gcoca féir a bhí siad ag an am sin. Chaith Jude an coirce ar an tsráid. Thosaigh orthu ag piocadh an choirce. Rug Micil ar choileach mór rua a bhí ann.

“Déanfaidh an buachaill seo,” a deir sé, “agus m’anam gur breá an staic é, bail ó Dhia air.”

Thug Jude an mála dó agus chuir sé an coileach sa mála go deas cúramach.

“Go raibh míle maith agat, a Jude,” a deir sé, “tabharfaidh mé ar ais é, nuair a bheidh an obair seo críochnaithe.”

“Níl deifir ar bith agamsa leis, a stór,” a deir Jude, “ach b’fhéidir nach bhfanfadh sé agat nuair nach bhfuil aon chearca in éineacht leis.”

“Déanadh sé d’uireasa cearca go mbeidh deireadh le obair,” a deir Micil, “beidh neart coirce le fáil aige.”

Bhuail Micil siar abhaile agus an coileach faoin ascaill aige. Ar an mbealach siar dó casadh Beartla Mháirtín dó. Sheas siad ag caint tamall beag.

“Shílfeá go bhfuil mada sa mála agat,” a deir Beartla.

“Ní mada atá ann,” a deir Micil, “ach staic de choileach. Ar chuala tú faoin obair ar bhóithrín na hAille Báine ar maidin amárach?”

“Chualas,” a deir Beartla.

“Bhuel,” a deir Micil, “tá rún agam dul ag obair ar maidin, agus níl aon chlog agam. Fuair mé an coileach seo ar iasacht ó Jude Bheag.”

“M’anam,” a deir Beartla, “gur maith é do phlean. Tá coileach chomh maith le clog ar bith.”

“Sin é an rud céanna a dúirt Tom Mór liom,” a deir Micil.

“Meastú an bhfuil sé sean nó óg,” a deir Beartla.

“Ceann óg é,” a deir Micil. “Áilín a tháinig amach i ndeireadh na bliana.”

“M’anam go ndéanfaidh sé sin thú,” a deir Beartla.

“Ó tuige nach ndéanfadh,” a deir Micil. “Nach fearr dom dul siar agus a theach lóistín a thaispeáint dó, tá sé ag éirí deireanach.”

“Diabhal locht air,” a deir Beartla, “tráthnóna maith agat.”

Siar leis faoi shodar agus é sásta go leor leis féin. Anois bhí rud aige chomh maith le clog, nó cheap sé go raibh, agus ní bheadh air airgead a chaitheamh amach ar chlog. Bhí Micil an-santach ar airgead. Níor mhaith leis pingin a chaitheamh ar rud ar bith. Chuir sé an coileach isteach sa gcró beag a bhí le taobh an tí agus chaith sé mám coirce isteach aige.

“Glaoigh ormsa go moch ar maidin, a bhuachaill, ar chraiceann do chluas,” a deir Micil agus isteach leis sa teach. Thosaigh sé ag réiteach cúpla rud i gcomhair na maidine. Nuair a bhí gach rud réidh bhuail sé a chodladh. Ní raibh codladh ná tuirse air. Bhí sé trí chéile ag smaoineamh ar an maidin, ar obair agus airgead. Bhí sé ina chíor thuathail. Thit sé ina chodladh sa deireadh. 

Tar éis tamaill dhúisigh sé, bhí lán gealaí ann, bhí an oíche chomh geal leis an lá. Bhreathnaigh sé amach fuinneog bheag an tseomra. Ní raibh tada le feiceáil ná le cloisteáil aige ach amháin an madra a bhí ag srannadh go breá dó féin ar leic an teallaigh sa chistin. Bhí sé ina bhaileabhair. Isteach leis sa leaba aríst: ní raibh néal air. D’fhan sé mar sin go ceann tamaill. Sa deireadh ghlaoigh an coileach. D’éirigh Micil de léim.

“Muise mo ghrá go deo thú mar choileach,” a deir sé, “agus nach maith an aghaidh coirce thú. Diabhal clog chomh maith leat.”

Aniar leis sa gcistin. Bhí an mada sínte trasna an teallaigh ag srannadh fós. Las sé giota de choinneal a bhí ar an mbord. Bhí sé cineál míshuaimhneach go leor ag an am seo. Rug sé ar an tlú leis an tine a fheistiú suas. Bhuail sé an madra ar an mbaithis de bhuile den tlú agus chuir ag rince i lár an urláir é.

“Tá sé sin sách maith anois agat, a rud salach,” a deir sé. “Tá an oíche codlaithe go breá agat, rud nach bhfuil le rá agamsa. Níl bóithrín ná cosán ag cur imní ort, ach amháin do bholg.”

Réitigh sé braon tae dó féin. Ba ghearr gur ghlaoigh an coileach arís.

“Muise píoblach dearg ort amuigh ansin,” a deir sé, “mara bhfuil do dhóthain glaoch déanta agat, nó an gceapann tú gur bodhar atá mé.”

Bhí sé isteach is amach ar an tsráid. Ní raibh solas le feiceáil in aon teach sa mbaile. Sa deireadh smaoinigh sé bualadh soir go dtí balla Jack Mhóir.

Chroch sé leis a mháilín beatha agus an seanchorrán meirgeach. Nuair a shroich sé an seanbhalla, ní raibh duine ná deoraí ann. Chuir sé a dhroim le balla ar feadh tamaill bhig. Ba ghearr gur airigh sé torann. Cheap sé gur istigh sa mballa a bhí an torann.

“Tom Mór atá ann,” a deir Micil leis féin, “ag ceapadh go gcuirfeadh sé faitíos orm.” Tharraing sé é féin suas ar thaobh an bhalla agus bhreathnaigh sé isteach ann. Ní raibh le feiceáil aige ach driseacha agus neantóga.

Ba ghearr gur airigh sé guth a rá leis, “Téigh abhaile. Níl baol lae fós air.”

Anuas leis den bhalla.

“An tú Tom?” a deir sé.

“Ní mé,” a deir an guth arís.

“Cé thú mar sin?” a deir Micil.

“Is cuma duit cé mé,” a deir an guth. “Tabhair aire de do ghnó féin. Tá mise anseo le céad blian, agus tá mé ag tabhairt comhairle dhuitse gan an teach a fhágáil go brach aríst roimh ghlaoch na gcoileach.”

“Muise,” a deir Micil, “nár ghlaoigh an coileach tamall maith sular fhág mé an teach.”

“B’fhéidir é,” a deir an guth, “ach ní coileach Márta é do choileach ach coileach deireadh bliana agus níl sé in ann aon chineál sprid a dhíbirt roimh mhaidneachan lae.”

“M’anam go mb’fhéidir gur fíor é do scéal,” a deir Micil.

Chas sé siar abhaile arís. ńuair a bhí sé tamall beag siar an bóthar, d’airigh sé torann arís, cosúil le hualach mór cloch ag titim i mullach a chéile. Cheap sé go raibh balla Jack Mhóir ina bhruscar. Bhuail faitíos é, bhí a chuid gruaige ina seasamh ar mhullach a chéile.

‘Is cosúil go bhfuil slua acu ann,’ a deir sé agus bhrostaigh air sa siúl. Bhí múr allais ar a bhaithis nuair a shroich sé an teach.

D’oscail sé isteach an doras; bhí an tine lasta go breá ag an am seo. Chaith sé an máilín beatha agus an corrán isteach ar an mbord. Bhuail sé a sheanhata faoin urlár. Thriomaigh sé an t-allas dá bhaithis le muinchille a bháinín.

Shuigh sé síos ar an stól ag breathnú isteach i gcroí na tine. Bhí sé ag smaoineamh ar an taibhse i mballa Jack Mhóir. Nach maith a bhí a fhios aige faoin gcoileach, gur éan deireadh bliana a bhí ann, agus bhí an ceart aige. Is cosúil nach bhfuil tada ag dul amú air.

“Faraor nár bhac mé riamh leis an gcúnamh oibre seo,” a deir sé. “Bheinn chomh maith céanna ar an dól. Ní bheadh a fhios agam tada faoi thaibhse bhalla Jack Mhóir ná cén difríocht a bhí idir coileach Márta, thar coileach ar bith eile. Ní cosúlacht mhaith é seo ar an gcéad dul amach.”

Tar éis tamaill chuaigh sé amach ar an tsráid. Chonaic sé solas i bhfuinneog na binne tigh Tom Mhóir.

“Tá Tom ag fáil faoi réir anois is cosúil,” a deir sé, “nach fearr dom dul soir tigh Tom.”

Chroch sé leis an máilín beatha agus an seanchorrán agus soir leis. Lean an madra soir é. Díreach ag balla Jack Mhóir chuaigh an mada amach de sciotán thairis. Bhain sé léim as Micil le scanradh. Cheap sé gurb é an taibhse a bhí ann arís.

“Muise múchadh agus báthadh ort mar mhadra,” a deir sé, “ba chóir duit fanacht thiar ag an teach.”

Soir leis agus an madra amach roimhe. Ag dul isteach an tsráid tigh Tom dó, bhí mada mór dubh Tom ina luí ag an doras. Nuair a chonaic sé mada Mhicil, d’éirigh sé de léim. Rug sé greim ar chúl an chinn air agus bhuail sé faoi ar an tsráid é. Thosaigh an troid. Bhí Micil ar a sheacht míle dícheall ag iarraidh iad a chur óna chéile.

D’airigh Tom an réabadh. D’oscail sé an doras.

“Cén diabhal é seo?” a deir sé.

“Ó an dá mhadra seo atá ag stracadh a chéile,” a deir Micil. “Tá sé ag cinneadh orm iad a chur óna chéile.”

Bhuail Tom buicéad uisce orthu agus chuir sin deireadh leis an troid. Rith madra Mhicil amach an tsráid agus é ar trí chois agus fuil as a chluas.

“Tuilleadh diabhail anois agat,” a deir Micil ag cur leadóg de chloch ina dhiaidh suas an bóithrín, “agus ní bheidh tú taobh leis an méid sin.”

Isteach leis tigh Tom.

“Nach moch atá tú ar do chos,” a deir Tom. “Ní baol ar a hocht a chlog fós. Suigh síos ansin go mbeidh mé réidh. Cén chaoi ar oibrigh an coileach duit?”

“Muise ní go rómhaith é,” a deir Micil.

“Is cosúil nár ghlaoigh sé chor ar bith,” a deir Tom.

“Ghlaoigh sé,” a deir Micil. “Níl aon easpa glaoch ar an mbuachaill siúd. Is cuma leis cén t-am den oíche é ach beidh sé ag cur a chraiceann de ag glaoch. Níl aon mhaith domsa ann, tá scéal fada agamsa dá bharr.”

“Tuige?” deir Tom.

“Suigh síos go fóill,” a deir Micil; “ar chuala tú ariamh go raibh taibhse le n-aireachtáil i mballa Jack Mhóir?”

“Taibhse ab ea?” a deir Tom.

“Sea a mh’anam,” a deir Micil.

“Ach cé dúirt é sin leat?” a deir Tom.

“Mé fhéin atá dhá rá,” a deir Micil, “mar tá’s agam go bhfuil sé ann.”

“Cén chaoi?” a deir Tom.

“Bhuel,” a deir Micil, “nuair a ghlaoigh an coileach, d’éirigh mé, cheap mé go raibh piosa den lá ann. Bhí sé chomh geal leis an lá. Nuair a bhí greim ite agam, bhuail mé aniar chomh fada le balla Jack Mhóir. Ní raibh duine ná deoraí ann. Chuir mé mo dhroim le balla ar feadh tamaill. Ba ghearr gur airigh mé torann. Cheap mé gur istigh sa mballa a bhí an torann, agus cheap mé gur tusa a bhí ann ag iarraidh faitíos a chur orm. Bhreathnaigh mé isteach sa mballa, ach ní fhaca mé tada. Ba ghearr gur labhair an guth.

‘Téigh abhaile,’ a deir sé, ‘níl baol lae fós air.’

‘An tú Tom?’ a deirimse.

‘Ní mé,’ a deir an guth arís.

‘Ach cé thú mar sin?’ a deirimse.

‘Tabhair aire de do ghnó féin,’ a deir sé. ‘Tá mise anseo le céad blian. Tá mé ag tabhairt comhairle dhuitse gan teacht go brách arís roimh ghlaoch na gcoileach.’

‘Bhuel,’ a deirimse, ‘nár ghlaoigh an coileach tamall maith sular fhág mé an teach.’

‘Tá a fhios agam,’ a deir sé, ‘ach ní coileach Márta an coileach sin. Coileach deireadh bliana. Níl aon mhaith ann.’

Bhí cluais le héisteacht ar Tom.

“An fíor é seo?” a deir sé.

“Sin é clár na fírinne,” a deir Micil. “Tá an taibhse sa mballa sin cinnte! Nach maith a bhí a fhios aige gur coileach deireadh bliana an coileach sin agam. Is cosúil go bhfuil a fhios aige ar gach rud a tharla ar an mbaile le céad blian.”

“Níor chuala mé riamh go raibh taibhse sa mballa sin,” a deir Tom, “agus ní chreidfinn uaidh aon duine é seo ach amháin uait féin. Dar m’anam go raibh údar faitís agat.”

“Bhí faitíos orm,” a deir Micil, “agus is fada an lá a bheidh sé seo ag cur as dom. Caithfidh mé an coileach bréan sin a thabhairt soir ag Jude tráthnóna agus clog a cheannach Tigh Johnny. Faraor nach clog a fuair mé in áit an choiligh sin agus ní bheadh fhios agam tada faoin taibhse seo.”

